
				ఈ పుట అచ్చుదిద్దబడ్డది

క. అతనికి నతిహితుఁడు బహు

శ్రుతుఁ డనఁగా గలఁడు మంత్రిసముం

డతఁడు ఘననీతిఁ బరఁగెను

బతికార్యధురంధరుండు ప్రజలకు హితుఁడై. 202


క. ఆ నందభూపతికి సతి

యానందము రూపమయ్యె ననఁ గలిగెఁ ద్రిలో

కినయనచకోరములకు

భానుమతీదేవి యమృతభానుద్యుతియై. 203


సీ. దీపితకనకసందేహంబు దేహంబు

పచ్చకర్పూరంబు పలుకు పలుకు

పల్లవసంపదాస్పదములు పదములు

శోభితావర్తననాభి నాభి

కుంచితకలకంఠకంఠంబు కంఠంబు

ముకురవిడండాభిముఖము ముఖము

సరసిజవైభవాకరములు కరములు

విజితనీలోరగవేణి వేణి

ఆ.వె. నడుము లేమికి నెప్పుడు నట్టనడుము

రోచనములు కర్ణాంతరాలోచనములు

ఇంతి పాలిండ్లు కంతు పాలిండ్లు సూడ

నట్టి రూపంబు రూపింప నరుదుగాదె. 204


ఆ.వె. అట్టి సతిని ఱెప్ప వెట్టక చూచుచు

నిద్ర యాఁకలియును నీరుపట్టు

నడఁచి యధరరేఖ నమృతంబు గ్రోలుచు

దేవుఁ డనఁగ మనుజదేవుఁ డొప్పె. 205

